
					ఈ పుట అచ్చుదిద్దబడ్డది




		
గొందఱు కొంద ఱిఱ్ఱులను గొందఱు పందుల నేదుపందులం

గొంద ఱమందశౌర్యమునఁ గూల్చిరి బంట్లు కడంక మీఱఁగన్.

	క.	
కుందేళ్లఁ గొండగొఱియలఁ, బందుల దుప్పులను లేడిపదువుల నిర్లం

జిందఱవందఱగ శునీ, బృందంబులు గఱచి చంపెఁ బెల్లడలంగన్.

	క.	
సేనాధిపు లొకకొందఱు, శ్యేనంబుల విడిచి రాజసింహుఁడు మెచ్చన్

నానావిహగోత్కరముల, సేనగఁ బరిమార్చి యార్చి చెలఁగిరి నెమ్మిన్.

నికుండరాజు వనిం జనుచు సుదతిం గని వర్ణించుట

	సీ.	
అంతట మృగయావిహారంబుఁ జాలించి, వసుధాతలేంద్రుండు వలనుమీఱఁ

దప్తచామీకరోద్యత్పరిష్కారస, మున్నతమేరుశృంగోపమంబు

వజ్రగోమేధికవైడూర్యమరకత, హరినీలపుష్యరాగాబ్జరాగ

మాక్తికప్రముఖాచ్ఛమణిగణసమలంకృ, తము నగుఘనతురంగమము డిగ్గి



	 







	తే.	
సూర్యసమతేజులును మహాశూరు లనిల, వేగులును దివ్యభూషణాన్వితులువైన

వీరపురుషులతోఁ గూడి విపినవీథి, నెలమి దైవాఱ నందందు మెలఁగుచుండె.

	సీ.	
హారీతశుకశారికారవాక్రాంతంబు, పరభృతకూజితభ్రాజితంబు

సరసగానకళానిశభ్రమద్భ్రమరంబు, ప్రమదనృత్యన్మత్తబర్హిణంబు

నికటసరోహంసనిస్వనాకీర్ణంబు, సాంద్రపుష్పపరాగసంకులంబు

ఫలభారకుసుమస్తబకలసద్భూజంబు, మృదులమరందఝరీపరీత



	 







	తే.	
మతితరామోదమేదురాత్యంతశీత, లానిలకిశోరవారసమాదృతంబు

నైనయక్కాననంబు భూజాని కపుడు, మోదమును గూర్చె గణితంపుసేదదీర్చి.

	వ.	
అట్లు సుఖావహం బగునవ్వనంబున విహరించుచుం జని చని యొక్కచోట.

	మ.	
కనియెన్ భూపకుమారమాళి యొకరాకాచంద్రబింబాననం

గనకాంగిం గలకంఠకంఠిఁ గలికిం గస్తూరికాసౌరభం

గనదంభోజదళోపమాననయనన్ గంధేభకుంభస్థలిన్

ఘరసారాచ్ఛదరస్మితన్ ఘనకచం గాంతాజనగ్రామణిన్.

	క.	
కని మెల్లన డాయం జని, వనజాయతనేత్రరూపవైభవములకున్

మనమున నద్భుత మొందుచు, జననాయకమౌళి దానిసౌరు నుతించెన్.

					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 28 నవంబరు 2022న 01:01కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

